
Naalakkersuisut Ilinniartitsinermut Periusissiaat pillugu nassuiaat 

(Ilinniartitaanermut, Ilisimatusarnermut Nunanullu Avannarnernut Suleqateqarnermut Naalak-

kersuisoq) 

 

 

Saqqummiussissut 

 

Naalakkersuisut Ilinniartitsinermut Periusissiaat pillugu nassuiaat Naalakkersuisut sinnerlugut ma-

tumuuna saqqummiutissavara. 

 

70 procentii – 2025-mi inuusuttut ukioqatigiit 70 procentii inuutissarsiutaasinnaasumik ilinniaga-

qarsimassapput. Tamanna anguniagaq qaffasippoq, kisiannili piviusorsiorpoq tamatta tunaartap ata-

atsip tungaanut suligutta. Kalaallit Nunaat imminut nappatilissappat, Namminersornerup eqqun-

nerani siunertaasoq eqqorlugu, taava anguniagaq takorluukkallu qaffaqqittaraiaqarput. 

 

Ilinniarttitsinermut Periusissiap Naalakkersuisut ilinniartitsinikku suliniutinut tunngatillugu takor-

luugaat, anguniagaat pingaarnersiorlugillu suliniutaat aallaaserai, taamatuttaaq ilinniartitsinermut 

tunngasut tamarmiusut - tassalu meeqqanut suli atualinngitsunut tunngasuniit ingerlaqqiffiusunik 

ilinniakkanut – nukittorsarlugillu pitsanngorsaannik pingaarnerusumik anguniakkat aallaavigalugit 

killiffiit, ineriartorneq suliniutissatullu pilersaarutit allaaserineqarput. Tamanna pivoq nassueruti-

galugu, ilinniartitsineq piukkunnarsaanerlu tassaasut Nunatta siunissaata tunngavippiai, aamma siu-

sissumik iliuuseqarneq annerpaamik pissarsiaqaataasartoq.  

 

Naalakkersuisut periusissiaq aqqutigalugu qularnaarumavaat meeqqat suli atualinngitsut oqaatsiti-

gut, inooqatigiissutsikkut misigissutsitigullu inerikkiartortinneqarnissaat, tassuunakkut suli anner-

mik atualernissaminnut piareersimaqqullugit. Meeqqat atuarfianni qitiutinneqassaaq atuartut ilin-

niakkamik aallartitsinissaannut inuttut ilinniagassatilugullu piukkunnarsarnissaat. Ilutigisaanik inu-

usuttut ilinniartitsinermik aaqqissuussinerup avataaniittut pikkorissarnissamik imaluunniit ilinniar-

nissamik neqeroorfigineqassapput, sulisinnaasunut iliuuseqarfiusumik ilanngunnissaannut periarfis-

sillugit. Tamatuma saniatigut inuusuttut amerlanerit inuusuttunik ilinniartitsinernut isertariaqarput, 

tamatumanilu ilinniarnertuunngorniarfiit inuutissarsiutinillu ilinniartitsinerit tassaajuassapput inger-

laqqiffiusumik ilinniarnernut ilinniagaqarsimasutullu suliffinnut appakaassutissat. Kiisalu angunia-

gaavoq, maani nunanilu allani ingerlaqqiffiusumik ilinniarfinnit naammassisartut malunnaateqarlu-

artumik amerlinissaat, inuiaqatigiit pisariaqartitaannut naleqqiullugu. 

 

Periusissiamik ilusilersuinermi aallaviupput naleqqat qulingiluat, taakkualu ilaatigut pitsaassutsi-

mut, pisariaqartitsinermut, sunniutinik naliliinermut nukissanik atuinermut aamma kikkut tamarmik 

inuutissarsiutaasinnaasunik ilinniarnissamut periarfissaqarnissaat pillugu apeqqummut sanilliussip-

put.  

 

Ilinniartitsinermut Periusissiaq, Ilinniartitaanermut Pilersaarummut Inatsisartut akuersinerat naaper-

torlugu 2005-imi, nunami  maani ilinniagaqassutsip qaffannissaa siunertaralugu aamma ilinniartitsi-

neq pisinnaasanillu qaffassaaneq aqqutigalugit Kalaallit Nunaannik nukittunnerusumik imminullu 

aqutarisumik pilersitsinissaq anguniarlugu, suliniutinut ilaasumik aallartinneqartumut uiunniutitut 

suliarineqarpoq. Tassunga atatillugu Ilinniartitsinermut Periusissiaq Ilinniartitaanermut Pilersaa-

rummik nangitsiviusut isigineqassaaq, taanna tunuliaqutaralugu suliniutit arlalippassuit aallartin-

neqarnikuupput, taamatullu maanna sulisuni siunissamilu sulisussani pisinnaasat qaffassarnissaat 

anguniarlugu aningaasat annertuut immikkoortinneqartareerput.  

Ilinniartitsinermut Periusissiaq suliarineqarpoq suliniuteqarfiit assigiinngitsut qulaajarnerisigut, 

soqutiginnitsit naapertuuttut peqataatillugit, politikkikkut innuttaasullu akornannit sapinngisamik 

annertunerpaamik tapersiisoqarnissaa siunertaralugu, periusissiap erseqqinnerusumiik pivi-

usunngortinnissaanut naleqqiullugu.  

 

Ilutigisaanik erseqqissarneqassaaq, Naalakkersuisut Ilinniartitsinermut Periusissiaannik suliaqar-

nermi alloriarneq siulleq killiffigigatsigu, taamaammallu saqqummiussaq tassaanngimmat inaaru-

taasumik suliaq. Periusissap tullerissavaa ilinniartitsinermut pilersaarut aqqutigalugu pivi-

usunngortitsiniarneq, takorluukkat anguniakkallu piviusunngortinneqarfiat. Taamaalilluni periusis-

siaq tassaavoq sinaakkutissiaq, kommunit nunamilu tamarmi ilinniarfiit suleqatigalugit immer-

sorneqartussaq. 

 

Ilinniartitsinermut Periusissiaq malitseqassaaq suliniutinik aalajangersimasunik, soorlu ilu-

arsartuusseqqinnernik, inatsitigut suliniutinik sakkussanillu allanik pisariaqartunik suliaqarnermik. 

Tamatumunnga atatillugu Naalakkersuisut pilersaarutigaat, ullumi oqallinnerup imarisaasa suliniu-

tissat naapertuuttut periusissiap anguniaagaasa piviusunngortinnissaannut pisariaqartut ilusilersor-

lugit piviuusunngortitsiniarlunilu suliap ingerlaqqinneranut ilanngunneqarnissaat. Tamanna tunuli-

aqutaralugu Naalakkersuisuts neriuutigaat, ullumi oqallinnerit aqqutigalugit Ilinniartitsinermut Pe-

riusissiaq pillugu nuna tamakkerlugu amerlasuut peqataaffigisaannik isumaqatigiittoqarumaartoq. 

 

Taama oqaaseqarlunga nalunaarusiaq Inatsisartunut suliassanngortippara, pitsaasumik pilersitsiffiu-

sumillu oqallinnissaannik kissaallugit.  


